
శ్రీరంగమహాత్త్వము

	చ.	
అనిన సుకీర్తి యిట్లను నుదాత్తగుణోజ్వల! నీయనుగ్రహం

బునఁ గుశలంబు మాసుబలభూపతికిన్ భవదీయపాదవం

దనమును జేసి యేను గడుధన్యుఁడ నైతి మదీప్సితంబు లె

ల్లను ఫలియించె నీకృపఁ దలంపఁగఁ జోద్యము లెవ్వి యీయెడన్.

	క.	
నానాటికి నా సేనలు

నానారోగములచేత నవసి కృశింపం

గా నది మాన్పెడుకొఱకై

యీనది చేరువకు వారి నెల్లను గొనుచున్.

	క.	
చనుదెంచి మీతపోవన

మున కలజడి యొదవు ననెడుబుద్ధిని బాహ్యం

బున వారి నునిచి వచ్చితి

మునివర! నీ చరణకమలములు దర్శింపన్.

	ఆ.	
అనిన నమ్మునీంద్రుఁ డవనీశ! నీ బుద్ధి

బలము నెఱయ నఖిలబలములకును

హితముగా నొనర్చి తీ వది కడులెస్స

చెప్పు మింక నేమి సేయవలయు.

	చ.	
అనుటయు సమ్మదం బొదవ నానృపుఁ డిట్లను నీపదాబ్దముల్

గనుఁగొనఁ గల్గినప్పుడ తలంగె మదీయబలామయవ్యథల్

పెనఁగు దురాశఁ గట్టువడి భీకరసంసృతిసాగరంబునన్

మునిగెడు నాకు నేదిగతి ముందట నట్టిహితంబుఁ జెప్పవే!



	 119





	వ.	
అనిన నానృపోత్తమున కాతపోధనసత్తముం డిట్లనియె.

	క.	
శ్రీవిభుని భక్తవత్సలు

గోవిందుని విశ్వలోకగురు నతిభక్తిన్

సేవింపని మూఢాత్ములు

భూవర! సంసారముక్తిఁ బొందంగలరే!

